
 

 

 
 

ԲԱՆԲԵՐ 
Վ. ԲՐՅՈՒՍՈՎԻ ԱՆՎԱՆ ՊԵՏԱԿԱՆ ՀԱՄԱԼՍԱՐԱՆԻ 

ВЕСТНИК ГОСУДАРСТВЕННОГО УНИВЕРСИТЕТА ИМЕНИ  
В. БРЮСОВА 

BULLETIN OF BRUSOV STATE UNIVERSITY  
 

 
ՄԱՆԿԱՎԱՐԺՈՒԹՅՈՒՆ ԵՎ ՀԱՍԱՐԱԿԱԿԱՆ ԳԻՏՈՒԹՅՈՒՆՆԵՐ 

 
ПЕДАГОГИКА И СОЦИАЛЬНЫЕ НАУКИ 

 
PEDAGOGY AND SOCIAL SCIENCES 

 
 

2(55) 
 
 
 

Վ. ԲՐՅՈՒՍՈՎԻ ԱՆՎԱՆ ՊԵՏԱԿԱՆ ՀԱՄԱԼՍԱՐԱՆԻ  
«ԼԻՆԳՎԱ» ՀՐԱՏԱՐԱԿՉՈՒԹՅՈՒՆ 

 
 
 
 
 
 
 
 
 

ԵՐԵՎԱՆ - 2021 

 

Վ. ԲՐՅՈՒՍՈՎԻ ԱՆՎԱՆ ՊԵՏԱԿԱՆ 
ՀԱՄԱԼՍԱՐԱՆ 

ГОСУДАРСТВЕННЫЙ УНИВЕРСИТЕТ 
ИМЕНИ В. БРЮСОВА 

BRUSOV STATE UNIVERSITY  



183 

 

ՀՏԴ 338.486.6:338(479,25) 
DOI: 10.51307/182931072015233260/21.2-183 

ՀՀ ԲՈՒՀԵՐԻ ԱՆՁԵՌՆՄԽԵԼԻ ՖՈՆԴԵՐԻ ԳՈՐԾԱՌՄԱՆ 
ԱՌԱՎԵԼՈՒԹՅՈՒՆՆԵՐԸ ԲԱՐՁՐԱԳՈՒՅՆ ԿՐԹՈՒԹՅԱՆ 

ՖԻՆԱՆՍԱՎՈՐՄԱՆ ՀԱՄԱՏԵՔՍՏՈՒՄ 
 

ՌՈԲԵՐՏ ԽԱՉԱՏՐՅԱՆ 
 

Հիմնաբառեր՝ անձեռնմխելի ֆոնդեր, անձեռնմխելի կապիտալ, 
COVID-19 նոր համավարակ, անհաղթահարելի ուժ, ֆինանսական 
կայունություն 

 
COVID-19 նոր համավարակի տարածումից ի վեր ՀՀ-ն մի շարք 

ուղղություններով քայլեր է ձեռնարկում ըստ պետական 
գերակայությունների սոցիալ-տնտեսական խնդիրների լուծման 
ուղղությամբ: Այս համատեքստում ՀՀ բուհերը նույնպես կրում են 
անհաղթահարելի ուժի իրավիճակով պայմանավորված խնդիրների, 
մասնավորապես COVID-19 նոր համավարակի և ՀՀ-ում պատերազմական 
իրավիճակների բացասական ազդեցությունը: Վերջինս հատկապես 
դրսևորվում է ՀՀ պետական բյուջից բարձրագույն կրթությանը 
հատկացվող ֆինանսական միջոցների նվազեցմամբ՝ պայմանավորված 
այն հանգամանքով, որ արտակարգ իրավիճակներում ՀՀ 
կառավարությունն առաջնահերթություն է տալիս գերակա 
ուղղություններին միտված սոցիալ-տնտեսական առաջնահերթ խնդիրների 
լուծմանը: Հետևապես, բուհերի ֆինանսավորման բեռի ավելացմանը 
զուգընթաց մեծանում է նաև բուհերի ֆինանսական կառավարման 
արդյունավետության խնդրի կարևորությունը: Այդ խնդրի լուծման 
արդյունավետ միջոց կարող են լինել բուհերի անձեռնմխելի ֆոնդերը, 
որոնցում ֆինանսական միջոցների արդյունավետ կառավարմամբ ՀՀ 
բուհերը կարող են հաղթահարել ֆինանսական մի շարք խնդիրներ: Հաշվի 
առնելով ճգնաժամային իրավիճակներում բուհերի ֆինանսական 
կայունության ապահովման կարևորությունը և այդ խնդիրը բուհերի 
անձեռնմխելի ֆոնդերի միջոցով լուծելու հնարավորությունը՝ սույն 
հոդվածում քննարկվում են բուհերի անձեռնմխելի ֆոնդերի գործառման 
առավելությունները ՀՀ բարձրագույն կրթության ֆինանսավորման 
գործընթացների  համատեքստում: 
 

Ներկայիս կրթական ծառայությունների շուկան ուսումնասիրելիս 
հստակ նկատելի են բուհերի միջև մրցակցության մակարդակի 

բարձրացման միտումներ, որոնք հիմնականում պայմանավորված են 
համաշխարհայնացմամբ (գլոբալացմամբ), նորարարական 
տեխնոլոգիաների զարգացումներով և բնակչության կենսամակարդակի 
շեմի բարձրացմամբ: Այս պայմաններում առաջանում է բարձրագույն 
կրթության համակարգի բազմամակարդակ և բազմակողմանի 
բարեփոխումների անհրաժեշտություն, որոնց իրականացմամբ բուհերը 
կկարողանան դիմակայել մրցակցությանն ազգային և միջազգային 
մակարդակներում: Միևնույն ժամանակ, կրթական ծառայությունների 
շուկայում մրցակցության մեծացումը խթանում է մրցունակ բուհերի 
գործունեությունը՝ վերջիններիս հարկադրելով գտնել ֆինանսավորման 
նոր աղբյուրներ ու ռեսուրսներ:  

Բուհերի ֆինանսական կառավարման արդյունավետության, 
ֆինանսական կայունության պահպանման և առնչվող այլ խնդիրների 
լուծման նպատակով անձեռնմխելի ֆոնդերը կարևորվում են հատկապես 
այն առումով, որ ՀՀ բուհերում անձեռնմխելի ֆոնդերի գործառման փորձն ու 
մշակույթը դեռևս ձևավորված չեն կամ որոշ բուհերի համատեքստում թերի 
են զարգացած: Անձեռնմխելի ֆոնդերի գործառման թույլ մշակույթը 
պայմանավորված է նաև բուհերի և դրանց առանցքային շահակիցների, 
հասարակական ինստիտուտների ու քաղաքացիական հասարակության 
միջև փոխհարաբերություններում ոչ լիարժեք վստահությամբ և բուհերի 
գործունեության հրապարակայնության ցածր մակարդակով: Այս մշակույթի 
զարգացվածության ցածր մակարդակի հիմքում նաև ՀՀ-ում շահույթ 
չհետապնդող կազմակերպությունների, ներառյալ պետական բուհերի 
նպատակային կապիտալի կառավարման գործընթացները կարգավորող 
օրենսդրական դաշտում անձեռնմխելի ֆոնդերին վերաբերող 
հիմնադրույթների բացակայությունն է: ՀՀ բուհերի անձեռնմխելի ֆոնդերի 
գործառման արդյունքում բուհերը կկարողանան ստեղծել առավել լայն 
հնարավորություններ կրթական ծառայությունների՝ որպես հանրային 
բարիքի ստեղծման գործընթացներում հասարակական ինստիտուտների, 
առանցքային շահակիցների ու քաղաքացիական հասարակության 
ներգրավվածության համար: 
 ՀՀ բուհերի անձեռնմխելի ֆոնդերի կառավարման դեռևս թույլ 
մշակույթի մասին փաստում են սույն հոդվածի շրջանակում կատարված 
որակական հետազոտության արդյունքները, որոնք դուրս են բերվել ՀՀ 
քսան պետական և ոչ պետական  բուհերի գործունեության և ֆինանսական 
փաստաթղթերի ուսումնասիրությունից: Մասնավորապես՝ ուսումնասիրվել 
են նշված բուհերի կանոնադրությունները, ռազմավարությունները, 
գործունեության տարեկան և ֆինանսական հաշվետվությունները, 
ինստիտուցիոնալ հավատարմագրման ինքնավերլուծության զեկույցները և 
այդ բուհերի պաշտոնական կայքերում հասանելի այլ ֆինանսական 

փաստաթղթեր: Ի լրումն նշված փաստաթղթերի ուսումնասիրության, 
վերոգրյալ բուհերի ղեկավարության տարբեր ներկայացուցիչների հետ 
իրականացվել են հարցազրույցներ և փաստաթղթային հենքի 
ուսումնասիրության արդյունքների համակցմամբ դուրս են բերվել սույն 
հետազոտության շրջանակում ներկայացված արդյունքներն ու 
հայեցակարգային դրույթները: 
 ՀՀ պետական բուհերը ներկայումս ջանքեր են գործադրում 
սեփական ու ներգրավված ռեսուրսների արդյունավետ կառավարման և 
ֆինանսական աղբյուրների բազմազանեցման միջոցով ամրապնդել ու 
կայունացնել իրենց ֆինանսական դրությունը՝ պայմանավորված 
պետական ֆինանսավորման ցուցանիշների զգալի նվազմամբ: ՀՀ 
պետական բուհերի ֆինանսական ռեսուրսները հիմնականում գոյանում են 
պետական բյուջեից (կրթական ծառայությունների ֆինանսավորման 
նպատակով), ուսանողների ուսումնական վարձավճարներից, բուհերի 
նախաձեռնողականության և հնարավորությունների սահմաններում՝ նաև 
վճարովի տարբեր ծառայություններից ստացվող միջոցներից, 
դրամաշնորհներից ու համագործակցությամբ իրականացվող այլ 
ծրագրերից, տարածքների վարձակալությունից գոյացող ֆինանսական 
միջոցներից, ինչպես նաև ՀՀ օրենսդրությամբ չարգելված այլ 
աղբյուրներից: Մասնավորապես՝ ՀՀ պետական բուհերի դրամական 
միջոցների համալրումն ապահովվում է նաև հետևյալ մուտքերով՝ 

 գործառնական եկամուտներ, որոնք գոյանում են շարունակական և 
լրացուցիչ (ոչ ֆորմալ) կրթության շրջանակներում կազմակերպված 
դասընթացների ու քննությունների, ուսումնաարտադրական բազաների 
ծառայությունների, հյուրատան ծառայությունների, վարձակալած 
տարածքների, մարզաառողջարարական համալիրների և այլ 
ծառայություններից գոյացած եկամուտներից, փաստաթղթերի 
ձևակերպման, դուրսգրված գույքի օտարման համար նախատեսված և այլ 
գործառնական եկամուտներից. 

 ոչ գործառնական եկամուտներ, որոնք գոյանում են դրամաշնորհային 
ծրագրերից, բանկում ավանդ ձևակերպված միջոցների եկամուտներից, 
նվիրատվություններից, նվիրաբերություններից, հանգանակություններից 
կամ կտակի ձևով փոխանցված դրամական ու նյութական այլ միջոցներից 
և բարեգործական եկամուտներից:  

Անձեռնմխելի ֆոնդերը (endowment funds) ֆինանսական ու 
գույքային նպատակային կապիտալի և այն ակտիվների համախումբն են, 
որոնք ձևավորվում են ֆիզիկական և իրավաբանական անձանց 
նվիրատվություններից, կապիտալ ներդրումներից, նվիրաբերություններից և 
դրանցից գոյացած ֆինանսական միջոցներից: Անձեռնմխելի ֆոնդերը 
ստեղծվում են հավաքագրված միջոցներն ու ակտիվները միասնական 

ներդրումային պորտֆելում ներդնելու և գոյացած միջոցների 
վերադարձելիության ու եկամտաբերության բարձր մակարդակն 
ապահովելու նպատակով: Անձեռնմխելի ֆոնդերի միջոցները ձևավորվում են 
նաև բարեգործությունից, անհատույց օգտագործման համար նվիրաբերված 
միջոցներից, հանգանակություններից, ժառանգությունից և օրենսդրությամբ 
չսահմանափակված այլ աղբյուրներից (Խաչատրյան 2018): 

Անձեռնմխելի ֆոնդերը հիմնականում նվիրատվություններից, 
նվիրաբերություններից ու հանգանակություններից կուտակված 
ֆինանսական միջոցներ են, որոնք բուհերը կարող են տվյալ 
ժամանակահատվածում չօգտագործել՝ նպատակահարմար գտնելով 
ժամանակի ընթացքում ավելացնել այդ ֆինանսական միջոցների ծավալը 
և պահպանելով ծախսերի ու եկամուտների հավասարակշռությունը: Որոշ 
դեպքերում նվիրաբերողը կարող է սահմանափակել նվիրաբերվող 
միջոցների կիրառման նպատակները՝ ըստ վերջիններիս տեսակների 
(օրինակ՝ միայն ուսումնական կամ միայն հետազոտական 
նպատակներով): Նվիրատուների կամ նվիրաբերողների կողմից 
կատարված ներդրումները (ներառյալ ֆինանսական և գույքային 
ներդրումները) կարող են ծառայել նախապես սահմանված կրթական, 
գիտահետազոտական և այլ կանոնադրական ու ռազմավարական 
նպատակների իրականացմանը: Հարկ է նշել նաև, որ եթե անհատ 
նվիրաբերողն անձեռնմխելի ֆոնդերի համալրմանն ուղղված իր 
նվիրաբերությունը կատարում է վերջինս որոշակի նպատակի ծառայեցնելու 
համար, ապա նա շարունակում է հանդիսանալ այդ ակտիվների վերաբերյալ 
կայացվող որոշումների վերահսկողը: Եթե նվիրաբերվող միջոցների 
ծախսման հատուկ նպատակ նախապես չի սահմանվում, ապա ակտիվների 
օգտագործման վերահսկողությունը վերապահվում է որոշումներ կայացնող 
համապատասխան մարմնին (օրինակ՝ բուհի հոգաբարձուների խորհրդին) 
(Irvin 2014): Բուհերի հոգաբարձուների (կառավարման) խորհուրդների 
իրավասությունների շրջանակում է նաև այդ ֆոնդերից կատարվող 
ֆինանսական միջոցների հատկացումը սոցիալական խնդիրների լուծմանը: 
Հոգաբարձուների (կառավարման) խորհուրդները հաշվետու են 
անձեռնմխելի ֆոնդերի արժեքի պահպանման համար, և նրանց 
ներկայացնում են շահագրգիռ կողմերի ձայնը և քննարկման արդյունքները 
ներկայացնում հանրությանը (AGB 2019): Անձեռնմխելի ֆոնդերի ընդհանուր 
արժեքը հնարավոր չէ չափել ըստ մեկ ուսանողին հասնող ծախսերի, մայր 
գումարի կամ անգամ հստակ մշակված հարաբերակցությունների (օրինակ՝ 
անձեռնմխելի ֆոնդ և ծախս, անձեռնմխելի ֆոնդ և պարտք 
հարաբերակցություններ): Ցանկացած անձեռնմխելի ֆոնդի իրական 
արժեքը պայմանավորված է նրանով, թե դրանում առկա ակտիվները որքան 
արդյունավետ են կառավարվում և ծառայեցվում բուհի թիրախային 

նպատակների իրականացմանը: ԱՄՆ-ում բուհերը և դրանց խորհուրդները 
ձեռնարկում են մի շարք քայլեր՝ իրենց առաքելություններն արդյունավետ 
իրականացնելու և այդ նպատակով ֆինանսական ռեսուրսների ծավալը 
մեծացնելու ուղղությամբ: Անձեռնմխելի ֆոնդերից ծախսերը կատարվում են 
ըստ ռազմավարական առաջնահերթությունների, ինչպես նաև իրենց 
կանոնադրություններին և ազգային օրենսդրությանը համապատասխան 
(AGB 2019):  

Միջազգային փորձի ուսումնասիրությունից պարզ է դառնում, որ 
անձեռնմխելի ֆոնդերի ակտիվները ներդրվում են տարբեր ներդրումային 
գործիքներում վերադարձելիություն ու եկամտաբերություն ապահովելու 
նպատակով և ամբողջապես ուղղվում են շահույթ չհետապնդող 
կազմակերպությունների գործունեության որոշակի նպատակների 
իրականացմանը: Բուհերի ակտիվների կուտակումը և դրանցից ստացված 
եկամուտները կարող են ծառայել դրանց առաքելությանը՝ հնարավորություն 
տալով սեփական միջոցներով հոգալու ծախսերը և նվազեցնելով արտաքին 
ֆինանսական աղբյուրներից կախվածությունը: Նման ակտիվների 
կուտակման տարբերակները գտնվում են ուսումնասիրությունների 
էպիկենտրոնում, և ըստ Ռեյսի (Reiss 2017)՝ ակտիվների կուտակման 
ուղիներից մեկը դիվիդենտ (շահաբաժին) բերող ակտիվներում ներդրումներ 
կատարելն է և այդ դիվիդենտների վերաներդրումը ներդրումային 
գործիքներում (Lehner & Ziegler 2018): Ստացված դիվիդենտների 
վերաներդրման հնարավոր տարբերակ կարող է հանդիսանալ 
կրիպտոարժույթների ձեռքբերումը (որպես անձեռնմխելի ֆոնդի ռեսուրս): 
Այսինքն` կրիպտոարժույթները դառնում են ներդրումային գործիք, և դրանց 
արժեքի տատանումները կարող են անձեռնմխելի ֆոնդերի եկամտի կամ 
կորստի/վնասի աղբյուր դառնալ: Ներդրումների վերադարձելիության 
տեսանկյունից բազմաթիվ բուհեր ու նրանց շահակիցներ նախընտրում են 
ուղղակի ներդրումներ կատարել, այսինքն՝ բուհերին տրամադրել 
ֆինանսական միջոցներ որոշակի խնդիրների լուծման համար, օրինակ՝ 
ուսանողների կրթաթոշակների տրամադրման և նրանց ուսումնառության 
տարբեր հնարավորությունների ստեղծման, գիտամանկավարժական 
աշխատակազմի հավելավճարների և գիտահետազոտական 
առաջնահերթությունների ուսումնասիրության նպատակով ֆինանսների 
հատկացման, նյութատեխնիկական ռեսուրսների համալրման ու 
ենթակառուցվածքի բարեկարգման, շինարարության և բուհերի 
սոցիալական ծրագրերի ու նախաձեռնությունների իրականացման 
նպատակով: Ընդհանուր առմամբ, ցանկացած ուսումնական 
հաստատության առանցքն ուսումնառողներն են, հետևապես կարևոր է, որ 
անձեռնմխելի ֆոնդերում կատարվող ներդրումները նպատակաուղղվեն 
առաջնահերթորեն կրթական գործընթացների արդյունավետ 

իրականացմանը՝ հիմնվելով ուսումնառողների կարիքների վրա (AGB 2019): 
Այսպիսով, անձեռնմխելի ֆոնդերի կառավարումը փոխկապակցված է 
բուհերի ֆինանսական արդյունավետ կառավարման, ներառյալ՝ 
ֆինանսական հոսքերի աղբյուրների բազմազանեցման, դրանց 
կայունացման և լրացուցիչ միջոցների ներգրավման հետ, քանի որ այդ 
ֆոնդերից գոյացած եկամուտները կարող են ուղղվել բուհերի կարիքների 
բավարարմանն ու ֆինանսական կայունության ապահովմանը:  

Անձեռնմխելի ֆոնդերի գործառումն ու արդյունավետ կառավարումը 
կարող է զգալիորեն նպաստել ՀՀ բուհերի գործունեության 
արդյունավետության և ֆինանսական կայունության ապահովմանը, ինչպես 
նաև բարձրացնել ազգային ու միջազգային շուկաներում դրանց 
մրցունակությունը: Անձեռնմխելի ֆոնդերի գործառումն ու արդյունավետ 
կառավարումը ՀՀ բուհերի համար կարող են ստեղծել հետևյալ հիմնական 
առավելությունները՝ 
 ֆինանսական ինքնավարություն. հիմնադրամի 
կազմակերպաիրավական ձև ունեցող պետական բուհերն ունեն 
ֆինանսական ինքնավարության ավելի լայն շրջանակ, և այդ 
կարգավիճակը լիազորում է բուհերի ղեկավարությանը (օրինակ՝ 
հոգաբարձուների խորհրդին, ռեկտորին)՝ ինքնուրույն արդյունավետ 
որոշումներ կայացնելու, ֆինանսական ռեսուրսներն օպտիմալ ձևով 
կառավարելու և բազմազանեցնելու ֆինանսական աղբյուրները, 
բարձրացնելու իրենց ֆինանսական գործունեության 
արդյունավետությունը և ապահովելու հավելյալ ֆինանսական ռեսուրսներ. 
 եկամուտների աճ. բուհերի անձեռնմխելի ֆոնդերի կառավարման 
հիմնական մարտահրավերը եկամուտների աճի ապահովումն է: Վերջինիս 
կարևորությունը հատկապես շեշտադրվում է հաշվի առնելով այն, որ 
մրցունակության ապահովման նպատակով բուհերը հակված են մեծացնելու 
կրթական ծառայությունների արդյունավետության և գիտահետազոտական 
գործունեության որակի բարելավմանը միտված ծախսերը: Անձեռնմխելի 
ֆոնդի ներդրումների եկամուտների ավելացման ձգտումը պայմանավորված 
է նաև բուհի ֆինանսական կայունության ապահովման անհրաժեշտությամբ, 
քանի որ բարձրագույն կրթության ոլորտում շարունակաբար մրցակցային 
առավելության ապահովումը ֆինանսական ներդրումների կարիք ունի, որը 
կարող է համալրվել անձեռնմխելի ֆոնդերից ստացվող եկամուտների 
հաշվին: Իսկ որքան ավելանան եկամուտները, այնքան կավելանան բուհի՝ 
մրցակիցների նկատմամբ մրցակցային ավելի մեծ առավելություն 
ձեռքբերելու հնարավորությունները: 
 ֆինանսական կայունություն. անձեռնմխելի կապիտալի բազային 
հանրագումարի (մայր գումարի) հարաբերական կայունությունը թույլ է 
տալիս կառավարելի դարձնել բուհերի ընթացիկ ֆինանսական հոսքերի 

հնարավոր տատանումները՝ այդպիսով ապահովելով բուհերի 
կանոնադրական գործունեության համար նախատեսված կայուն 
ֆինանսավորումը և ֆինանսական ինքնավարությունը: Ֆինանսական 
կայունությունը պայմանավորված է նաև ֆինանսական միջոցների 
ներհոսքերի բազմազանեցման հնարավորությունների ստեղծմամբ: 
Ֆինանսական կայունությունը ենթադրում է նաև նվիրատվությունների և 
նվիրաբերությունների կայուն աճ ծախսերի նկատմամբ, ինչը կապահովի 
գնաճի պայմաններում անձեռնմխելի կապիտալի բազային հանրագումարի 
արժեքի և գնողունակության պահպանումը, ինչպես նաև ֆինանսական 
միջոցների նպատակային օգտագործումը: Անձեռնմխելի կապիտալի 
բազային հանրագումարի տարեկան աճը, որը ներառում է նվիրատուների, 
նվիրաբերողների և վերաներդրվող եկամուտների հանրագումարը, պետք է 
առնվազն հասավար լինի կամ գերազանցի տարեկան գնաճի շեմը: ՀՀ 
բուհերի գործունեության համատեքստում նվիրատվությունների և 
նվիրաբերությունների ներհոսքը կայուն չէ, այսինքն՝ ՀՀ բուհերում 
կատարվող ներդրումները հիմնականում միանգամյա են, չունեն 
ռազմավարական ուղղվածություն, որի արդյունքում ֆինանսական 
կայունություն չի ապահովվում: Անձեռնմխելի ֆոնդերի գործառմամբ ՀՀ 
բուհերը կարող են խթանել ֆինանսական կայունությունն ու ֆինանսական 
ինքնավարությունը. 
 հարկային արտոնությունների տրամադրում անձեռնմխելի ֆոնդերին 
ու նվիրատու կամ նվիրաբերող անձանց. անձեռնմխելի ֆոնդերին 
տրամադրվող հարկային արտոնությունները պետք է բխեն ՀՀ բարձրագույն 
կրթության պետական քաղաքականությունից, որի մշակմամբ և 
իրականացմամբ են պայմանավորված բուհերում անձեռնմխելի ֆոնդերի 
կառավարման մշակույթի ձևավորումն ու զարգացումը: Կարևոր է, որ ՀՀ 
բարձրագույն կրթության պետական քաղաքականությունը սահմանի նաև 
հարկային արտոնությունների տրամադրմանն առնչվող հիմնադրույթներ 
անձեռնմխելի ֆոնդերում նվիրաբերություն և նվիրատվություն 
կատարողների (նվիրատու կամ նվիրաբերող ֆիզիկական և/կամ 
իրավաբանական անձանց) համար: Տարբեր երկրներ սահմանում են 
տարբեր հարկային արտոնություններ, որոնց ծավալը համամասնորեն 
որոշվում է նվիրաբերող ֆիզիկական կամ իրավաբանական անձանց, 
բարեգործական հիմնադրամների կողմից կատարված ներդրումների 
չափով (Irvin 2014): ՀՀ բուհերի անձեռնմխելի ֆոնդերի դեպքում նույնպես 
պետք է սահմանվեն հարկային արտոնություններ1, որոնք սովորաբար 

                                                 
1  Հարկային արտոնությունները ներառում են հարկերից մասնակի կամ լրիվ 
ազատումը, հարկվող օբյեկտի և/կամ բազայի, հարկի և հարկի դրույքաչափի 

կարող են ունենալ նպատակային ու ժամանակային սահմանափակումներ: 
Արտոնությունների հատկացման պարագայում անձեռնմխելի ֆոնդերի 
գործառման արտաքին (պետական և հասարակական) համակարգային 
վերահսկումը թույլ է տալիս կանխարգելել հնարավոր չարաշահումները և 
ապահովել այդ ֆոնդերի գործադրման նպատակայնությունը: Տարբեր 
երկրներ ունեն հարկային արտոնությունների տրամադրման բազմազան 
համակարգեր, որոնք գործառվում են բարեգործական, ներառյալ 
հանրօգուտ գործունեություն իրականացնելու նպատակով: Սովորաբար 
անձեռնմխելի ֆոնդերին փոխանցվող նվիրատվությունը կատարվում է 
այնպես, ինչպես շահույթ չհետապնդող ցանկացած կազմակերպությանը 
փոխանցվող նվիրատվության դեպքում: Օրինակ՝ նվիրաբերությունը կարող 
է համամասնորեն կրճատել հարկատուի կողմից նախատեսվող այն գումարի 
չափը, որը պետք է գանձվի որպես հարկ: Հարկային արտոնությունների 
փոխանակման դիմաց պետությունը շահույթ չհետապնդող 
կազմակերպությունից ակնկալում է հանրօգուտ գործունեության 
արդյունքներ (Irvin 2014): Անձեռնմխելի ֆոնդերից շահութահարկից և այլ 
հարկերից ազատումը համարվում է հարկային ծախսերի տեսքով 
սուբսիդավորում: Թեև շահույթ չհետապնդող բուհերի կամ բարեգործական 
կազմակերպությունների եկամուտների հարկման վերաբերյալ 
կարգավորումները լայն տարածում չունեն, այնուամենայնիվ, բուհերի 
համար հնարավոր եկամուտների օգտագործման վերաբերյալ 
քաղաքականությունը՝ հիմնված հաստատությունների սուբսիդավորման 
վրա, կարող է իրաչափ և արդյունավետ լինել (Baum & Lee 2019):  
 ֆինանսական բարձր հաշվետվողականություն և ֆինանսական 
միջոցների ծախսման գործընթացի թափանցիկություն. պայմանավորված 
անձեռնմխելի ֆոնդերի տեսակով և մեծությամբ՝ դրանք կարող են 
կառավարվել տվյալ բուհի ստորաբաժանման կամ արտապատվիրված 
կառավարչի (իրավաբանական անձի) կողմից, որը ոչ միայն ապահովում է 
պարբերական հաշվետվողականությունն անձեռնմխելի ֆոնդերի 
հիմնադիրներին և այլ շահառուների, այլև պարբերաբար անցնում է 
աուդիտորական ստուգումներ՝ այդ կերպ բարձրացնելով նվիրատուների 
վստահությունը նվիրատվություն ստացող բուհի նկատմամբ, ինչպես նաև 
բարձրացնելով ֆինանսական միջոցների բաշխման և ծախսման 
գործընթացների թափանցիկության ու հաշվետվողականության (ներառյալ՝ 

                                                                                                                     
նվազեցումը, հարկի վճարման, հաշվարկման և կատարման ժամկետների 
հետաձգումը և պետության կողմից տրվող հատուկ այլ իրավունքներ: 

հրապարակայնության) մակարդակները: Հիմնականում բուհերի 
ֆինանսական կառավարումը և անձեռնմխելի ֆոնդերի կառավարումը երկու 
տարբեր իրավաբանական անձանց (բուհի և անձեռնմխելի ֆոնդերի 
կառավարչի) կողմից իրականացվող գործառույթներ են: Սակայն տվյալ 
գործառույթներն իրականացնելիս այդ իրավաբանական անձինք պետք է 
սերտորեն համագործակցեն և ապահովեն հաշվետվողականության, 
թափանցիկության և հրապարակայնության բարձր մակարդակ. 
 շահակիցների կառավարման գործուն համակարգ. անձեռնմխելի 
ֆոնդեր ունեցող բուհերն արդյունավետորեն գործառում են առանցքային 
շահակիցների ցանց, որոնք դիտարկվում են որպես նվիրատվությունների 
և նվիրաբերությունների շարունակականությունն ապահովող հնարավոր և 
հուսալի աղբյուր: Բուհերի անձեռնմխելի ֆոնդերում հնարավոր 
ներդրումներ կատարողները կարող են լինել բուհերի ներքին և արտաքին 
շահակիցները, որոնք կարող են պատասխանատվություն ստանձնել 
բուհերի գործունեության ու երկարաժամկետ ֆինանսական կայունության 
ապահովման համար և խթանել գործունեության արդյունավետությունը: 
Հետևապես, բուհերը պետք է ստեղծեն ներդրումային բարենպաստ 
միջավայր, ընդլայնեն առանցքային շահակիցների ցանցը և շահակիցների 
հետ հարաբերությունների կառավարման գործընթացներում 
առաջնորդվեն փոխվստահության սկզբունքների հիման վրա. 
 բուհերի սոցիալ-մշակութային գործունեության աջակցություն. բուհերի 
անձեռնմխելի ֆոնդերում ներգրավված ֆինանսական ռեսուրսները կարող 
են օգտագործվել իրենց սոցիալական պատասխանատվության 
մակարդակի, բարձրագույն կրթության մատչելիության ու հասանելիության 
բարձրացման (ներառյալ հատուկ կարիքներ ունեցող ուսումնառողների 
ներգրավվածության շրջանակի ընդլայնման) և սոցիալ-մշակութային 
ծառայությունների խթանման, ինչպես նաև սոցիալական տարբեր խմբերի 
կարիքների բավարարման ուղղությամբ: 

Անձեռնմխելի ֆոնդերի ստեղծման փուլում անհրաժեշտ է, որ ՀՀ 
բուհերը մշակեն և գործառեն հետևյալ հիմնաբաղադրիչները՝ 
 անձեռնմխելի ֆոնդերի ռազմավարություն, ներառյալ՝  
o անձեռնմխելի ֆոնդերի ստեղծման նպատակների ու խնդիրների, 

գերակա ուղղությունների և գործունեության գնահատման ցուցանիշների 
սահմանում, 
o բուհի գործունեության համալիր վերլուծության իրականացում, ներառյալ 

բուհի ներքին (օրինակ՝ ֆինանսատնտեսական վիճակ, ռեսուրսներ և 
ենթակառուցվածքներ) ու արտաքին (օրինակ՝ բարձրագույն կրթության և 
գիտության ֆինանսավորման, գործարար միջավայրի ու մրցակցային 
դաշտի ցուցանիշներ) միջավայրերի գործոնների ուսումնասիրություն և ըստ 

յուրաքանչյուր գերակա ուղղության՝ այլընտրանքային ֆինանսավորման 
աղբյուրների սահմանում, 
o անձեռնմխելի ֆոնդերի գործունեության հաշվետվողականության, 

թափանցիկության, հրապարակայնության և աուդիտի կազմակերպման 
սկզբունքների սահմանում. 
 ներդրումային քաղաքականություն, ներառյալ՝ 
o անձեռնմխելի ֆոնդերի ներդրումային քաղաքականության մշակում և 

իրականացում (ներառյալ անձեռնմխելի ֆոնդերի իրացվելիության 
կարիքների բացահայտում, ներդրումների հնարավոր աղբյուրների 
հատկորոշում, ակտիվների տեսակների, ներդրումային ուղղությունների ու 
գործիքների բազմազանեցում և ակտիվների տեղաբաշխում, թիրախային 
ներդրողների քարտեզագրում և համագործակցային կապերի ամրապնդում), 
o երկարաժամկետ ֆինանսական ռազմավարության մշակում և 

իրականացում (ներառյալ ֆինանսական ներհոսքի ու ռիսկերի 
կանխատեսում, առաջնահերթություն հանդիսացող ծախսային 
ուղղությունների սահմանում, ֆինանսական կայունության ապահովման 
գործիքների ու  մեխանիզմների մշակում և բազմազանեցում), 
o ներդրումային ակտիվների օգտագործման արդյունավետության 

գնահատում և ներդրումների բազմազանության խթանում՝ միտված 
ծախսային բեռի թեթևացմանը: 
 ռիսկերի կառավարման քաղաքականություն, ներառյալ՝  
o անձեռնմխելի ֆոնդերի ռիսկերի կառավարման քաղաքականության 

մշակում և իրականացում, 
o անձեռնմխելի ֆոնդերի ռիսկերի կառավարման համակարգի 

գործառում (գործունեության ռիսկերի բացահայտում, կանխորոշում ու 
դասակարգում՝ ըստ առաջնահերթությունների, ռիսկերի հավանականության 
և հնարավոր ազդեցության գնահատում, ռիսկերի քանակական ու 
որակական վերլուծություն, ռիսկերին արձագանքման 
մարտավարությունների, մեթոդների, մեխանիզմների և գործիքակազմի 
մշակում ու կիրառում, ռիսկերի կառավարման այլ գործընթացների 
իրականացում): 
 Այսպիսով, ամփոփելով վերոնշյալը՝ կարելի է եզրակացնել, որ ՀՀ 
բուհերի գործունեության շարունակականության ապահովման և 
ճգնաժամային կամ անհաղթահարելի ուժի ազդեցությամբ 
պայմանավորված իրավիճակներում ֆինանսական խնդիրների 
արդյունավետ հաղթահարման խնդրում առանցքային կարող են լինել 
անձեռնմխելի ֆոնդերի ստեղծման ու գործառման հնարավորությունները: 
Ավելին, դրանք կարող են ՀՀ բուհերին մի շարք առավելություններ 
ընձեռել, մասնավորապես՝ անձեռնմխելի ֆոնդերի գործառմամբ ՀՀ 

բուհերը կարող են՝ ստեղծել ու պահպանել մրցակցային առավելություն, 
ապահովել արտաքին գրավչություն և հեռանկարային զարգացում՝ 
միտված աշխատաշուկայի պահանջներին համապատասխան 
արդյունավետ կրթական ծառայությունների մատուցմանը և մրցունակ 
մասնագետների պատրաստմանը, ապահովել ֆինանսական կայունություն 
ու ֆինանսական ինքնավարություն, ֆինանսական գործունեության բարձր 
հաշվետվողականություն և թափանցիկություն, ընդլայնել առանցքային 
շահակիցների ցանցը և գործառել շահակիցների՝ որպես հնարավոր 
ներդրողների կառավարման գործուն համակարգ, խթանել սոցիալ-
մշակութային գործունեության զարգացումը: 

ՀՀ պետական և ոչ պետական բուհերի ֆինանսական կառավարման 
համակարգային և ինստիտուցիոնալ խնդիրները դեռևս լիարժեք լուծում 
չեն ստացել, և հատկապես անհաղթահարելի ուժի պայմաններում դրանց 
ֆինանսական կայունությունը՝ որպես կանոն, դառնում է ռիսկային: Այս 
պարագայում՝  

 ՀՀ բուհերը պետք է մշակեն առանցքային ներդրումների 
կատարման այնպիսի ռազմավարություններ, որոնց իրականացմամբ 
հնարավոր կլինի ստեղծել ու զարգացնել անձեռնմխելի ֆոնդեր, 
զարգացնել դրանց կառավարման մշակույթը (ներառյալ ներդրումային 
գործիքների և ուղղությունների կառավարումը), ընդլայնել շահակիցների 
հետ հաղորդակցական կապերը, ապահովել ֆինանսական կայունությունն 
ու բազմազանեցնել այդ ֆոնդերում կուտակված ֆինանսական 
ռեսուրսները և դրանք նպատակաուղղել բուհերի կանոնադրական ու 
ռազմավարական նպատակների իրականացմանը. 

 բուհերի անձեռնմխելի ֆոնդերի կառավարման մշակույթի 
զարգացումը պետք է բխի բարձրագույն կրթության պետական 
քաղաքականությունից, որով հարկավոր է սահմանել անձեռնմխելի 
ֆոնդերին ու նվիրատու կամ նվիրաբերող ֆիզիկական և/կամ 
իրավաբանական անձանց հարկային արտոնությունների տրամադրման 
վերաբերյալ դրույթներ.  

 անձեռնմխելի ֆոնդերի միջոցով ՀՀ բուհերի ֆինանսական 
կայունության ապահովման խնդիրը կարևորվում է հատկապես հաշվի 
առնելով ֆինանսական կայունության ոչ բարձր ցուցանիշները: 
Հետևապես, անձեռնմխելի ֆոնդերը պետք է սահմանվեն պետական 
(համակարգային) մակարդակում և արտացոլված լինեն ՀՀ բուհերի 
հստակ սահմանված ինստիտուցիոնալ քաղաքականություններում: 

РОБЕРТ ХАЧАТРЯН - ПРЕИМУЩЕСТВА ФУНКЦИОНИРОВАНИЯ 
ЭНДАУМЕНТ-ФОНДОВ ВУЗОВ В КОНТЕКСТЕ ФИНАНСИРОВАНИЯ 
ВЫСШЕГО ОБРАЗОВАНИЯ РЕСПУБЛИКИ АРМЕНИЯ 
 

Ключевые слова: эндаумент-фонды, эндаумент капитал, пандемия 
COVID-19, форс-мажор, финансовая стабильность 

 В данной статье рассматриваются преимущества функционирования 
эндаумент-фондов высших учебных заведений (вузы) в контексте 
финансирования высшего образования Республики Армения. Эндаумент-
фонды могут существеннo способствовать увеличению новых финансовых 
ресурсов, расширению финансовой автономии и увеличению сотрудничества 
с основными стейкхолдерами РА вузов.  

ROBERT KHACHATRYAN - ADVANTAGES OF FUNCTIONING THE 
ENDOWMENT FUNDS OF HIGHER EDUCATION INSTITUTIONS IN THE 
CONTEXT OF RA HIGHER EDUCATION FINANCING 

 

Keywords: endowment funds, endowment capital, COVID-19 pandemic, 
force majeure, financial stability. 

The current article discusses the advantages of endowment funds of 
higher education institutions in the context of financing higher education in the 
Republic of Armenia (RA). The endowment funds can significantly support the 
RA HEIs to engage new financial resources, to expand the scopes of financial 
autonomy and further develop cooperation with their main stakeholders.  

